
Annotatsiya: Maqolada boshlang‘ich sinflarda ona tili fani o‘qitishning maqsadi va 

vazifalari, ona tili darslariga qo‘yilgan zamonaviy talablar hamda boshlang‘ich sinf ona tili 

darsliklari bilan tanishtirish va ularni bir-biridan farqi, tahlili haqida so‘z borgan.  

Kalit so‘zlar: Ona tili, sinf, o‘quvchi, idrok,o‘qitish, boshlang‘ich sinf, ma’naviyat, 

yurt, o‘qish texnikasi, erkin fikrlash, maqsad. 

 

Maktabda dars o‘quv-tarbiya jarayonini tashkil qilishning asosiy shakli hisoblanadi. 

Dars ta’lim-tarbiyani amalga oshirishning eng qulay va eng zarur omilidir.Darsga 

qo‘yiladigan umumiy talablar quyidagilar: 

1. Ta’limiy talab. Har bir dars o‘quvchiga qandaydir bilim berishi lozim. Har bir 

darsning asosiy maqsadi ham shu. 

2. Tarbiyaviy talab. Bu har jihatdan komil shaxsni tarbiyalash demakdir. 

3.Didaktik talablar. Bu o‘qituvchiga darsni to‘g‘ri tashkil qilish: dars maqsadlarini, 

turini to‘g‘ri belgilash, darsdagi u yoki bu materialni o‘quvchilarga etkazib berish uslub va 

usullarini to‘g‘ri tanlash, o‘quvchilar bilimini tekshirish va baholash shakllari aniqlab olish 

demakdir. 

4.Psixologik talablar. Bu talab shuni nazarda tutadiki, o‘qituvchi o‘z o‘quvchilarining 

xarakter-xususiyatini qanchalik darajada yaxshi bilishi judda katta ahamiyatga ega. O‘z 

o‘quvchilarining psixologik xususiyatlarini yaxshi bilgan o‘qituvchigina to‘laqonli dars 

uyushtirishi mumkin. 

5. Gigienik talablar. Bu o‘quvchilar salomatligi haqida qayg‘urish demakdir. Sinfda 

yorug‘lik, toza havo har doim etarli bo‘lishi lozim. 

Boshqa fanlar kabi, ona tili o‘qitishning samaraliligi darsning sifatiga bevosita 

bog‘liqdir. 

Darsga qo‘yilgan umumdidaktik talablar pedagogik adabiyotlarda keng yoritilgan. 

Ularni ona tili o‘rgatishga tatbiq qilib, metodik aniqliklar kiritilsa, ona tili darslariga qo‘yilgan 

talablar quyidagicha bo‘ladi: 

Ona tili — har bir elatning , xalqning , millatning oʻz tili. Ona tili lugʻat tarkibi, asosan, 

shu tilga mansub xalqning turmushi, madaniyati va anʼanalarini ifodalaydigan soʻz va 

tushunchalardan iborat boʻladi. Ona tili taraqqiyoti har bir elat, xalq va millatning ijtimoiy 

rivojlanishi bilan uzviy bogʻliq[1]. 

Ona tili fanini o‘qitishning bosh maqsadi yoshlarimizning ijodiy- mustaqil, o‘z fikrini 

erkin va ta'sirli, mazmunli va mantiqli qilib yozma va og‘zaki shaklda ifodalashga, o‘zbek tili 

qonun- qoidalarini ongli o‘zlashtirishga o‘rgatish, shuningdek, ularning fikr doiralarini 

kengaytirishga, ona yurtimizga, avlod-ajdodlarimiz qoldirgan boy ma'naviyatimizga, milliy urf-

odatlarimizga mehr-muhabbat ruhida tarbiyalashga qaratilgan. 

Boshlang‘ich ta'lim bosqichida yangi tahrirdagi DTS lari asosida o‘quvchilarni ona tili 

ta'limi sohasi bo‘yicha tayyorgarlik darajasiga qo‘yilgan talablar standart me'zon orqali aks 

ettiriladi: 

1.    O‘qish texnikasi 

2.    O‘zgalar fikrini va matn mazmunini anglash 

3.    Fikrni yozma shaklda bayon etish malakasi. 

 O‘quvchilar shu parametrlar asosida bilim, ko‘nikma va malakalarga ega bo‘lishi kerak. 

Ana shu maqsadlardan kelib chiqqan holda 1-4- sinf ona tili fanini o‘qitishning oldiga bir qator 

vazifalar qo‘yiladi: 

1.    O‘quvchilarni erkin fikrlashga o‘rgatish; 

2.    O‘z fikrini o‘zbek tilining qonun-qoidalariga muvofiq ravishda og‘zaki va yozma 

ifodalay olish; 

3.    Bir ma'noni turli shakllarda bera olish ko‘nikmalarini shakllantirish, so‘zlardan 

o‘rinli foydalanish; 

4.    Dunyoni bilishda ona tilining ahamiyatini singdirish kabi vazifalar shular 

jumlasidandir. 

Shuningdek boshlang‘ich sinf ona tili ta'limi o‘quvchilarga nutq faoliyatining asosiy 

turlarini o‘stirish bilan bir qatorda, quyidagi muhim masalalarni ham hal etishni ko‘zda tutadi. 

 Bolalarda ahloqiy va estetik tasavvurlarni shakllantirish; 

 Bolalarga atrof- muhit, kishilar, tabiat va jamiyat haqida tushuncha berish; 

 Nafosat hissini tarbiyalash; 

 Mantiqiy tafakkur yuritishga o‘rgatish; 

 O‘quv mashg‘ulotlariga, bilim manbai bo‘lgan kitobga qiziqish uyg‘otish. 

Ona tili o‘qitishning mazmuni va metodlari o‘quvchilarga dastur ta'lab qilgan hajmda 

puxta bilim berish, ko‘nikma va malaka hosil qilishga ko‘maklashish lozim. 

Mazkur maqsad va vazifalarni to‘laqonli bajarish uchun o‘qituvchi faqat dars bilan che

garalanib qolmasligi kerak. Darsdan tashqari paytlarda ham muntazam ish olib borishi yaxshi 

natija beradi.  

Tilni o‘rganishga doir kechalar, to‘garaklar, maktab ixtiyoridagi soatlar hisobidan 

qo‘shimcha darslar, sinfdagi iqtidorli o‘quvchilar bilan ishlash kabilardan foydalanish kerak. 

Xulosa qilib aytganda yuqoridagi barcha faoliyatlarning muvaffaqiyati o‘qituvchining 

beradigan savol-topshiriqlariga bog‘liq. Yo‘l-yo‘lakay duch kelgan savollar bilan kichik 

yoshdagi o‘quvchining anglash faoliyatini ishga solish kutilgan natijani bermaydi.So‘ngi yillar 

davomida ta’lim tizimiga an’anaviy metodlar bilan birga pedagogik texnologiya, zamonaviy 

pedagogik texnologiya, o‘qitish texnologiyasi kabi tushunchalar orqali o‘quvchilarda ona tiliga 

bo‘lgan qiziqish ortib bormoqda. Bular mazmunan bir ma’noni anglatishini pedagoglar o‘z 

tadqiqot ishlarida qayd etmoqda. 

